
INFORMASJON OM KRL-FAGET TIL FØRESETTE MED BARN I OFFENTLEG GRUNNSKOLE

Kristendomskunnskap med religions- og livssynsorientering (KRL) vart innført som obligatorisk fag i grunnskolen hausten 1997, med høve til fritak frå delar av under-visninga. Det er no gjennomført ei evaluering av ulike sider ved faget og praktiseringa av fritaksretten. Stortinget behandla våren 2001 ei melding om KRL-faget, St.meld. nr. 32 (2000-2001). Departementet ønskjer med dette å informere føresette om dei viktigaste konklusjonane etter stortingsbehandlinga. 

Dette informasjonsbrevet, med det vedlagde fritaksskjemaet, vil bli omsett til ulike språk og ettersendt til skolane. Meir detaljert informasjon finst i rundskriv nr. F - 32-01, som er tilgjengeleg på skolane. Stortingsmeldinga, rundskrivet og andre aktuelle dokument om KRL-faget er tilgjengelege på internett: http://odin.dep.no.kuf
· KRL-faget er framleis obligatorisk. Behovet for kunnskap om ulike kulturar og religionar har auka. Dette kjem av internasjonaliseringa av samfunnet og at Noreg i stigande grad er blitt eit fleirkulturelt og fleirreligiøst samfunn. Grunnleggjande kjennskap til kristendommen, andre store religionar og livssyn er obligatorisk stoff for alle elevar og derfor noko ein ikkje kan gi fritak frå.

· KRL-faget blir ført vidare som eit ordinært skolefag. Ansvaret for den religiøse eller livssynsmessige oppsedinga av barna ligg i heimen. Opplæringa i skolen skal gå føre seg på ein objektiv, kritisk og pluralistisk måte, utan forkynning. Faget skal gi kunnskap om ulike religionar og livssyn, ikkje opplæring til ei bestemt tru, og medverke til gjensidig respekt og toleranse.

· Det skal vere god informasjon og dialog mellom skolen og heimane om mål, innhald, metodikk og rammer for KRL-faget. Opplæringa i skolen skal leggjast til rette slik at behovet for fritak blir minst mogleg. Dialog mellom skole og heim er spesielt viktig når nokon vurderer å nytte høvet til delvis fritak. Føresette bør få både skriftleg og munnleg informasjon.

· Føresegnene i opplæringslova om høve til delvis fritak frå KRL-faget blir førte vidare. Reglane gir rett til fritak frå dei delane av undervisninga som ein ut frå eigen religion eller eige livssyn opplever som utøving av annan religion eller tilslutning til anna livssyn. Fritak kan gjelde  deltaking i religiøst prega aktivitetar som blir utøvde i eller utanfor klasserommet, for å gi elevane innblikk i ritual i og særpreg ved ulike religionar.  

· Den delvise fritaksretten skal sikrast i praksis ved ein enkel meldingsprosedyre. Dei som ønskjer delvis fritak, skal gi skolen skriftleg melding om dette. Departementet anbefaler at føresette (og elevar over 15 år) bruker det vedlagde skjemaet, der det ved avkryssing kan meldast om fritak frå aktuelle aktivitetar utan grunngiving (pkt. A i skjemaet). Slik melding er skolen forplikta til å leggje til grunn utan nærmare vurdering. Utover desse aktivitetane kan det søkjast om fritak med nærmare grunngiving (pkt. B i skjemaet). 

· Revisjon av KRL-faget. Det blir m.a. utarbeidd ein revidert læreplan og ei ny lærarrettleiing, og lærebøkene i faget blir gjennomgådde. Endringane vil bli gjorde gjeldande frå 01.08.02. Frå same tidspunkt vil namnet på faget bli endra til Kristendoms-, religions- og livssynskunnskap.

